
Ilisabetna yaapmba nyan mbak sɨla kɨta tɨndɨ maa God 
ndɨna ensel Gebriel kat wandɨ maa Galili walɨnja nɨma 
kɨpmana ngepma Nasaret walɨnja ngepmat yindɨ. Wan 
ngepmamba taagwa nyan kɨta lɨlɨ. Lɨla sɨ maria. lɨ kat 
wandi ndu klavak kat. wan nduna sɨ Josep. Ndɨ tamba 
la nyan Devitna yelangɨ nyan Josep.



Ensel lɨ kat wandɨ. Nɨmamba ke 
yelavɨka. Ke vaaka. God nyɨn kat 
kavle vat ana wandɨ. Nyɨn kat 
apma vat yivat wandɨ. Samat 
tɨga nyɨna yaapmba nyan 
tɨgiyandɨ. Wan nyan kwutaa 
ndɨna sɨ Jisas waa waiganyɨn. 
Wan nyan njambwi nyanat 
tɨgiyandɨ. Ndɨkat vɨlaa ndɨ Godna 
nyana waa waigandi nat nɨmba. 



God wandɨ maa ndɨna yelangɨna 
najmbwi nyan Devit tamba vɨga 
lɨnda vla ndɨno vɨga lɨgiyandɨ. 
Njɨmbla njɨmbla Jekopna 
yelangɨ nɨmba kat vɨga 
lɨgiyandi. Vɨga lɨndeya vak 
ana ngɨlɨgiyandɨ waa 
wandɨ ensel. 



Ensel wandɨ maa Maria ndɨ kat 
wagalalɨ. Wama nyaangɨt anda 
vapmba tɨgiyandɨ. Wun lan kai waa 
walɨ.Walɨ maa ensel wandɨ. Godna 
waagan nyɨn kat yaa tavɨgiyandɨ. 
Godna kwondu 
nyɨn kat yaigandɨ. 
Wan nyan ndu kɨta 
nyɨna yaapmba ana 
taagagiyandɨ. God 
ndɨnayɨ taagagiya. 
Nyi kat tɨga wan 

nyan Godna 
nyana waa 
waigandi. 



Tɨga lɨga Maria laataa nduwi la kavat yilɨ. 
Juda walɨnja nɨma kɨpmana nat ngepmat 
laataa yilɨ. Ngepma yilaa 
Sekaraiana ngay wuleilaa 
Ilisabet kat apma 
nandinya walɨ. Apma 
nandinya waga walɨ, 
Ilisabet wutɨ, lɨla 
yaapmba ta nyan 
yuvut yindɨ. 



Yuvut yindɨ mala Ilisabetna mbangɨ Godna 
waagan tavindɨ mala walɨ. Nɨma 
kwundimba walega walɨ. Apma vat 
tɨga taagwa nyɨn. God nyɨn 
kat apma vat yinda vak 
vla nat taagwa kat ana 
yindɨ. Nyɨna yaapmba 
lɨga nyan ama vat 
tɨga nyana.



Maria Jisas Kraist kat 
kwukna vak kɨngiyan. Josep 
ngangɨtnya mɨna kwutndɨ, 
kwo yetɨlɨ. Lɨla ngway ana 
tologa yetɨndɨ. Godna 
waagqan lɨla yapmba 
nondanyan kwutnjan 
ngwandɨndɨ maa 
nyan tɨlɨ. Josep 
lɨ kat klandangat 
kwusɨsɨvanja nyan apma 
nyan tagula nyana. 



Nyan tɨla vak kat vɨlaa nat 
nɨmba kat mbupmak kat kai 
waa makasɨgɨt yetɨndɨ. Kat 
kiya waweyan Maria wutaa 
wup yigiyalɨ waa yelavɨka 
yetɨndɨ. Wupma yivak 
kat kai waa 
yelavɨka yetɨndɨ.



Maawupmba yelavɨka yetɨga sɨndu kwandɨ, njambwi 
nyana ensel sɨmapmba ndɨ kat yaa wandɨ. “Josep mɨn 
Devɨtna yelangɨ nayan mɨn. Maria kat 
klavak kat ke kai waga. Lɨla yapmba lɨga 
nondanyan nat nduna nyan ana ndɨ. 
Godna waagan kwutnjangwanda nyana 
tɨga. Nondanyan kwutɨ maa ndɨna 
sɨ Jisas waigamɨn. 



Ndɨna mbaapmamba lɨga nɨmba yilɨnja kavle vak kat 
sɨlɨmbwigiyandɨ. Ngi kat tɨga ndɨna sɨ Jisas waigamɨn”
waa wandɨ Ensel. Josep sɨmak valaa laatndɨ. 
Sɨmak vɨlaa laataa Maria kat kai walɨnda 
vak kat kwagalalaa lɨ kat klandɨ. Ana lɨ 
kat nyway tologa yetɨndɨ. Kwo lɨga nyan 
tɨga nyan kwutɨ. Kwutɨ maa Josep ndɨna 
sɨ Jisas waa wandɨ.



Ndina kɨpmana njambwi nyan Sisa Ogastas ngepma 
ngepmana nɨmbana sɨ klavat wandɨ. Sɨ klavat wandi 
maa ngepma ngepma la 
nɨmba ndina ngepma 
kwagalalaa 
angwa ngepmat 
yindi. 

Josep ndɨno yindɨ.



Nasaretna nat ngepma Galili kwagalalaa Betlehem 
walɨnja ngepmat yindɨ. Wan ngepma Judiamba lɨndɨ. 
Betlehem Devitna yelangɨ 
nɨmbana angwa ngepma. 
Josep ndɨ Devitna 
yelangɨ nyana. 
Kapma ana 
     yindɨ. 

Ndɨna tagwonala yindɨ. Ndɨna taagwa nyan tɨlɨ.



Tamba yiga wungi 
ngepmamba lɨgandi.  
Tɨga lɨga nyan                 
kwup mɨna lɨgalɨ.



Tɨga lɨga ngɨma nyan kwutɨ. Kwutaa ndɨ kat waavwimba 
ngiga kwutɨ. Ndɨ kat kwataa yiga naangalɨ. 
Bulmakau kɨgɨnda kɨla bokismba 
naangalɨ, sɨndu kwandɨ. 



Tak haus pasindia wuleivat wambɨt. Haus pasindia 
tamba taatɨ. Nɨma sakwat nɨmba.



Ngepma ngwaymba nat nɨmba sip sip kat ngan vɨga 
lɨndi. Tɨga lɨga njambwi nyana ensel ndi kat ngaga 
yandɨ. ngaga yandɨ mala nɨma vak 
  kembandɨ vɨlaa vaaka 
         lɨndi.



Ensel ndi kat wandɨ. Ke vakngwa. Apma nyaangɨt 
mbupmat yawun. Mbukweya nyaangɨt 
wukiya nɨmba aywaa solat sɨgiyandi.



Mbambala Devitna ngepmamba taagwa kɨta nyan kwutɨ. 
Wan nyan ngwuk kat kwunakiya nyana. Wan nyan 
njambwi nyana. God wandɨ, 
  yaa nyana.



Ngepma yilaa vɨgiyangwuk wan nyan kat. Ndɨna nyɨme 
ndɨ kat waavwi ngilaa bulmakau kɨgɨnda kɨga bokismba 
   naangalɨ, vɨgiyangwuk. 



Bulmakau kɨgɨnda kɨla bokismba kwaiga nyan kat vɨlaa 
ensel nɨn kat ana woseka wandɨ. Kɨngi mat nyan kat 
wandɨ waa yelavɨkiyangwuk waa 
                                      wandɨ ensel. 



Ensel wandɨ mala nɨma sakwat ensel ngaga 
yalaa dɨnogwinala ngambulɨndi. Godna 
sɨ kwutaa katsoga ngambulɨndi.



God nyɨnangwupmba lɨga apma nɨma nyana. Ngwuk 
kɨpmamba lɨga nɨmba ngwuk kat apma vat 
yindɨ, apma maawupmba tɨgiyangwuk 
                                        waa wandi. 



Ensel walaa ndi kat kwagalalaa 
nyinangwutnat wokendi. Wokendi maa 
vɨga la nɨmba awat sowat ngambundi. 
Betlehem yagwa yigat. Nɨma nyan nɨn kat 
                    mbutnda vak yiga vɨgiyanɨn 
                                walaa yindi.



Laataakwiyatapman yindi. yilaa yiga 
vɨndi. mariagwi Josep kat vɨndi. wan nyan 
bulmakau kɨgɨnda kɨla bokismba kwandɨ, 
vɨndi. Vɨlaa ensel ndi kat mbukna nyaangɨt 

  nat nɨmba kat yiga mbutndi.



Maria Betlehem 
walɨnja ngepmamba 
tɨga Jisas kat kwutɨ. 
Judia walɨnja 
kɨpmamba 
la ngepma 

Betlehem. Ndɨ kat kwuta njɨmbla 
ndina King Herot ta njɨmbla. 
Samat tɨga nya woke la kavamba la 
nambuo la nɨmba sɨngwut wogwela 
lɨndɨ, vɨgɨva Jerusalemat yandi. 



Yalaa wagalandi. 
Juda kat kat 
njuambwi nyan 
tɨvat ya mat nyan 
andamba 
lɨgandɨ. 

Nya woke lɨga kavamba la 
nɨmba nɨn. Ndɨnɨ sɨ kwutaa 
katsovak yanɨn waa wandi.



Wuna nɨmba Iarel ndi kat 
vɨga lɨgiyaa nyan ndina 
njambwi nyan wan 
ngepmamba yalaa lɨga 
laataa ndi kat vɨga 
lɨgiyandɨ waa wandɨ God, 
waa pɨlɨwutndi tamba la 
profet vɨlaa kavamba la 
nɨmba kat Herot yagwa 
wandɨ maa yand. Yandi 
maa ndi kat 
wagalandɨ. 



Vɨngwa sɨngwut anda njɨmbla 
wogwelaa lɨndɨ, vɨngwuk waa 
wagalandɨ ndi kat. Mbutndi 
maa wutaa ndi kat wandɨ. 
Betlehemat ay ngwula. 
Sɨngwut kat vɨlaa wutaa 
yagwa mat nyan kat yiga 
vɨlaa wun kat yaa mbupmba 
ngwuk. Wuno ndɨ kat yiga 
vɨlaa ndɨna sɨ kwutaa 
katsovak kat 
wowun waa ndi 
kat woseka 
wandɨ 
Herot. 



Herotna nyaangɨt wutaa wogwelaa ngepmamba lɨga 
vɨnja sɨngwut wogwelaa lɨndɨ maa vɨgɨva yindi. Sɨngwut 
                      yilɨndɨ, vɨgɨva sɨngwut yila vla 
                      yilɨndi. Ndɨ kat vɨgɨva yilɨndi 
                      maa mat nyan ta ngay 
                      sɨsomba yiga tamata lɨndɨ.



Ngay wuleilaa wan mat nyan nyime Marionala tɨndɨ, 
vɨndi. Vɨlaa kwali mamba sɨla nambu sɨlandalaa ndɨna sɨ 
                      kwutaa katsondi. Ndina yimbwimba 
                      la nda ndɨ kat kwivat kiyanja 
                      nda walɨnja kapa ndɨ kat windi. 
                      Apma njangu veila mbaw ndɨ 
                                         kat kwind. Apma 
                                         njangu velɨga 
                                         ngwaak ndɨ 
                                         kat kwindi.



Kwindi maa vɨga kava ke yiga ndɨ kat sɨmapmba 
mbutndɨ. Herot tɨga kava ke yiga ndɨ kat mbuka waa 
                       sɨmapmba ndi kat wandɨ God. 
                       Ngi kat tɨga yanja yambɨ 
                       kwagalalaa nat ava 
                       yambɨmba yindi ngepma. 



Yindi maa njambwi nyana 
ensel Josep kat sɨmapmba 
ngan wandɨ. Laataa nyan 
taagwa kwuka. Isipmat 
vaaka kwiyatapman ay 
ngwula. Yiga tɨmɨn 
mala at mɨn kat ngɨni 
waigowun. Herot mɨna 
mat nyan kat vatnyavak 
kwatɨgandɨ 

waa wandɨ maa.



Josep ngan laataa nyan 
nyɨme kat kwutaa vaaka 
kwiyatapman Isipmat 
yindɨ. Isipmba yiga yetɨndɨ, 
Herot kiyandɨ. Wan Isipmat 
yinja vak kwo ana yindi. 
Tamba God wandɨ 
maa profet pɨlɨwukna 
vak vla yindi. 



God wandɨ, wuna nyan 
Isipmba yiga lɨndɨ, ndɨ 
kat ngɨni wowun maa 
lungwamataa yaigandi 
waa wandi God waa 
tamba la profet 
pɨlɨwutndɨ.



Nya woke la kavamba tɨga ya 
nɨmba ngɨni lungwamataa 
yiga Herot kat ana vɨndi. 
Herot ndɨ yelavɨtndɨ. Ndi ana 
yaigandi. Wun kat woseka 
wandi waa yelavɨtaa nyingi 
                  maawut yelavɨka 
                  lɨndɨ. 



Ngi kat tɨga Herot wandɨ maa 
ndɨna soldia Betlehemat mat 
nondanyangu kat vatnyavat 
yindi. Tat nya woke la 
kavamba tɨga ya nɨmba ndɨ 
kat wandɨ. 



Ndɨmwe vɨlɨlɨk tɨgiya 
nondangangu kat aywaa 
kwutaa vatnyamba ngwuk 
wandɨ. Wandɨ maa wutaa 
yiga aywaa vatnyandi.



Herot wundumbu ya vak             
kat Godna ensel Josep kat 
sɨmapmba mbutndɨ. Josep 
Isipmba lɨndɨ, mbutndɨ.
Laataa mɨna nyan taagwa 
     kat kwutaa lungwamataa 
     srelat ay ngwula. Mɨna 
     mat nyan vatnyavat ta 
                        nɨmba tamba 
                       wundumbu 

   yindi waa 
   mbutndɨ ensel.



Akeleas ndɨna nyaek 
Herot ta njɨvwa 
klalaa tɨndɨ. Ndɨ 
Judia walɨnja 
kɨpmamba la

kinga. King tɨnda vak 
kat Josep wutaa Judiamba 
yiga yetɨvak kat vaaka lɨndɨ. Vaaka 
yiga galili walɨnja kɨpmamba lɨndi.



Galili yilaa Nasaret 
walɨnja ngepma yiga 
yetɨndi. Kwo ana yindi. 

Jisas Nasaretmba 
yetɨnda vak kat tamba la 
profet pɨlɨwutndi Jisas ndɨ Nasaret 
nyana waa waigandi waa tamba pɨlɨwutndi.

God kɨpmamba 
   lɨga nɨmba kat nɨma 
  maawut yelavɨka lɨndɨ. Ngi kat tɨga ndɨna   
     nyan wun kat ay wandɨ maa laataa 
       yawun. Nat nyan kat wupma ana 
     wandɨ. Kɨta nyan wun kat vɨlaa wun 
           kat kwunapmat yandɨ waa 
            yelavɨtndeyan wan nyan 
                     ana kavle 
                     yigiyandɨ.



Rom 3:23
Aywaa kavle kat mɨna yetɨlɨndi. God yetɨga vapmba yetɨvak 

yilavindi.

Rom 6:23
Kavle vatna njɨvwa kwutɨgiyaa vat apma vat njɨmbal njɨmbla 

yetɨlɨneya vat. Wan vak ana ngɨlɨgiyandɨ. God nɨn kat 
awagapma kwilɨga vat yalɨga yambɨ nɨna njambwi nyan 

Jisas Kraist.

Hibru 9:27
Ndinyanguna vat wupma lɨgandɨ. Kɨta njambɨ mɨna 

kiyalɨgandi. Nɨma sakwat njambɨ ana kiyalɨgandi. Kiyanɨn 
maa God nɨn kat vɨga sɨga nagugiyandɨ.



Ephesians 2:8,9
God kat yelavɨka kwutaa lɨnɨn maa nɨn kat God kwo 

kwunatndɨ. Nɨn nɨna maawupmba avla ana kwunatnɨn. 
Godna maawupmba nɨn kat two kwunatndɨ.

Nɨn nɨma njɨvwa kwuka nɨn avla ana kwunatnɨn. Ngi kat tɨga 
kɨta nyan wun nɨma njɨvwa kwuka avla kwunakwun. 

Apma nyan wun waa ana waigqandɨ. God ndɨ 
nɨn kat kwo kwunatndɨ.

Rom 10:9,10
Ngwutna kwundimba awamba. Jisas wuna njambwi nyana 
awamba. Ngwuta maawupmba yelavɨk. Jisas kiyandɨ maa 

God ndɨ kat laak wandɨ, laatndɨ. Ngwutna maawupmba 
nyelavɨka ngwula mbangɨ wiyo waavi taagandeyan God 

waigandɨ. Wunai lɨga vla lɨgangwuk waa waigandɨ. 
Gwutna maawupmba yelavɨka mbukngweyan 

God ngwuk kat kwunakiyandɨ. 



Jon 3:16,17
God kɨpmamba lɨga nɨmba kat nɨma maawut yelavɨka lɨndɨ. 

Ngi kat tɨga ndɨna nyan wun kat ay wandɨ maa laataa yawun. 
Nat nyan kat wupma ana wandɨ. Kɨta nyan wun kat vɨlaa wun 

kat kwunapmat yandɨ waa yelavɨtndeyan wan nyan ana 
kavle yigiyandɨ. Kan kɨpmamba yeta kavle vat yiga yeta 
nɨmba kat sɨwangat ana God wun kat ay wandɨ, yawun. 

Ndina kavle vak kat kwunapmak kat yawun.

1 Jon 5:11-13
God waa nyaangɨt kɨngiyan. Wuna nyan kwiwun maa ngwuk 
kat njɨmbla njɨmbla waa wandɨ God. Godna nyan kat kwutaa 
la nɨmba njɨmbla njɨmbla apma vat tɨndjeya vat klandi. Godna 

nyan kat kwutapman la nɨmba njɨmbla njɨmbla apma vat 
tɨnjeya vat ana klandi. Ngwuk Jisas God waa nyana waa 

yelavɨtɨga nɨmba ngwuk. Ngwuk kat wan pas pɨlɨwutɨgowun. 
Pɨlɨwukwa nyaangɨt vɨlaa njɨmbla njɨmbla apma vat 
yetɨneya vak tamba klanɨn waa yelavɨk kiyangwuk.

